
Discurso de Apertura do Curso Académico 2023-2024 na Real 
Academia Galega de Xurisprudencia e Lexislación 
 
“A IGUALDADE ESIXE A ADOPCIÓN DE POSTURAS DE COLABORACIÓN SOCIAL 
EFECTIVA FRONTE ÁS DESIGUALDADES  E AS DISCRIMINACIÓNS PARA QUE NON 
QUEDE EN PAPEL MOLLADO” DEFENDEU MIGUEL ÁNGEL CADENAS SOBREIRA           
 
Nesta materia, o ex presidente do TSXG defendeu a necesidade do exercicio da 
soberanía activa de que é portador todo cidadán. Sen el, a norma que protexe a 
igualdade e penaliza a discriminación devirá en papel mollado. “Tan necesaria é a 
aptitude das normas que desenvolvan o valor da igualdade como a actitude da 
sociedade a quen se dirixe; trátase, en fin, de convicción democrática” 
 
A RAGJYL celebrou hoxe a Apertura do novo Curso Académico en sesión solemne, 
baixo a presidencia de José Luis Seoane Spiegelberg, acompañado do 
Vicepresidente Primeiro da Xunta de Galicia Diego Calvo Pouso, do presidente do 
TSXG José María Gómez y Díaz-Castroverde, do vicepresidente da institución, 
Francisco Ordóñez Armán e de Miguel Ángel Pérez Álvarez, secretario xeral da 
entidade, que deu lectura ao resumo da memoria de actividades correspondente ao 
curso anterior. Seguidamente, o presidente deu a palabra ao académico de número 
Miguel Ángel Cadenas Sobreira, encargado do discurso inaugural do curso que agora 
se inicia, titulado "A igualdade. Norma e convicción democrática". 

 
De izqd. a dcha.:  
Miguel Ángel Cadenas Sobreira,  
Diego Calvo Pouso y  
José Luis Seoane Spiegelberg 
 
 
A Coruña, 30 de outubro de 
2023.- Un paseo histórico polo 
concepto de igualdade. Ese é a 
viaxe ao que convidou os 
asistentes ao acto de Apertura 
do novo Curso Académico da 
Real Academia Galega de 
Xurisprudencia e Lexislación o ex 
presidente do TSXG, Miguel 

Ángel Cadenas Sobreira, académico numerario que ocupa  a medalla nº 33 da 
institución. No seu discurso, realizou un exhaustivo percorrido polas leis e normas que 
desde o século XVII referiron o concepto de igualdade no noso país, ata a recente 
norma do 2022, a Lei Integra para a igualdade de trato e a non discriminación.  

A discriminación das mulleres 
 
No caso da realidade do xénero feminino o relator viaxou mesmo moito máis atrás 
para relatar o papel tutelar do home sobre a muller no matrimonio, recollido xa nas 
Leis de Toro de 1505 e como esta situación evoluciona, pouco, ata o Código Civil de 
1889. E máis aló, tal e como destacou Cadenas Sobreira, pois nin sequera a 
Constitución da II República “edulcorou a discriminación que entón imperaba na 
sociedade e que especialmente sufrían as mulleres en todos os ámbitos das súas vidas 
(persoal, conxugal, familiar, profesional, social). Non pode estrañar, por tanto -explicou 
o maxistrado- que a muller “non puidese acceder ao voto, como dereito de 
participación política (o sufraxio universal non se implantou ata os tempos da segunda 
república); nin tampouco que sufrise vetos pola súa condición, como o que propiciou, 
por exemplo, que, “sen norma concreta que o impedise e aínda que con sobrados 
méritos literarios, non puidésemos ver ingresar na RAE a ningunha muller ata 1978”, 
unha institución, non esquezamos, fundada dous séculos e medio antes.  
 
“A discriminación e a desigualdade emanaban das propias leis, estando 
institucionalizadas, en especial a degradante consideración da condición de muller, e 
así chegaban á sociedade, ás mulleres mesmas, cun efecto asolador”, referiu o 
relator, lembrando que ata a lei de maio de 1975, que reformou profundamente o 
Código Civil, e ata a Constitución de 1978 “o status xurídico das mulleres respecto ao 
do home seguiu sendo neste país radicalmente discriminatorio, en verdade vexatorio, 
dunha inxustificable e manifesta desigualdade, dentro e fóra da familia e o 
matrimonio e, así mesmo, no mundo das relacións sociais, laborais/ profesionais e 
políticas”. 
 
Convicción democrática e exercicio de soberanía activa 
 
Miguel Ángel Cadenas concluíu referíndose á Lei 15/2022 Integral para a Igualdade 
de trato e a non discriminación lembrando que a igualdade esixe a adopción de 
posturas de colaboración social efectiva fronte ás desigualdades e as discriminacións; 
“é necesario que toda a cidadanía faga un exercicio de soberanía activa respecto 
diso porque sen el, a norma que protexe a igualdade e penaliza a discriminación 
devirá en papel mollado”. “Tan necesaria é a aptitude das normas que desenvolvan 
o valor da igualdade como a actitude da sociedade a quen se dirixe; trátase, en fin, 
de convicción democrática”. 
 
 

 
 


